
  
    
      
    
  


INTRODUCTION

Herbert Chester Nutting was born in New York in 1872 and died in Berkeley, California  in 1934. He was a serious scholar as the Rutgers Database of Classical Scholars
shows. The notes at the bottom of his entry suggest he wasn't the most engaging of teachers, though he should be credited for including the early history of his own country in this Latin reader as well as the more usual Latin stories. If you want to read about the early history of the USA in Latin, this is the place to start. His Latin is extremely good. He uses classical Latin vocabulary throughout: templum for church, arma for gun etc. He also Latinizes proper names, so Bacon becomes Beco, and Smith becomes Faber. Nutting also wrote Ad Alpes, which is well worth reading. 
This ebook was converted from a pdf at the Internet Archive by Moleborough College. 

  LESSON 1 Christopher Columbus


  Quodam in oppido Italiae olim natus est puer, qui Columbus appellabatur. Diu in patris officina laboravit. Sed prope erat mare, puerque saepe ad litus ibat, ut videret naves, quae e portu ad terras exibant diversas. In navibus erant homines multi, et Columbus mare ipse transire saepe voluit; tum autem pecuniam nullam habebat. Sed postea, cum iam iuvenis esset, usque ad Britanniam et Africam navigavit.


  Illis temporibus nautae timebant mare Atlanticum, curiosumque prope litus tenebant. Interdum autem secundum Africae oram longe navigatum erat, quod Henricus, rex Lusitaniae, invenire viam volebat, qua naves circum Africam progressae, ad Asiam pervenire possent.


  Quidam tum credebant terram esse rotundam, Columbusque etiam sperare coeperat se transire mare Atlanticum posse, et ita ad Asiam pervenire; nemo enim intellegebat terram tam magnam esse, nec Columbus ipse suspicatus est Americam interponi.


  LESSON 2 Christopher Columbus (continued)


  Interim Henricus rex mortuus erat. Columbus tamen in Lusitaniam profectus est, ut regi tum ibi regnum obtinenti consilium suum aperiret; sed pecuniam, quam petebat, dare nolebat rex. Ex Lusitania igitur in Hispaniam iter fecit Columbus; ubi rex Ferdinandus Isabellaque bellum cum Mauris gerebant, nec quisquam advenam libenter audiebat. Itaque ille, ubi cognovit regem et reginam nolle ea facere quae speraverat, ad Galliam versus profectus est; cum autem montes transiret, nuntius est consecutus, qui dixit velle iam Isabellam parare naves pecuniamque dare. Qua re audita, Columbus laetus rediit, nautasque validos quaerere coepit; sed paene omnes, periculum veriti, cum eo navigare nolebant.


  Postremo autem e portu exiit tribus cum navibus parvis, quae Pinta, Nina Santaque Maria appellabantur; cumque ad insulas quasdam pervenit, in quibus inveniuntur plurimae aves, quarum cantus est pulcherrimus. Tum per ignotum mare fortiter progressus est.


  LESSON 3 Christopher Columbus (continued)


  Cum multa milia passuum Columbus navigasset neque terram vidisset ullam, nautae vehementer timere coeperunt, quod multa audiverant de navibus, quae longe per mare Atlanticum progressae domum numquam postea redierant; in Hispaniam igitur statim redire volebant, dux tamen noluit. Quare illi primo habuerunt in animo Columbum etiam in mare iacere; postremo autem eorum animi irati a duce mitigati sunt. Olim nauta quidam credebat se terram videre, et omnes gaudebant; nubem autem viderat ille, non terram. Sed paucis post diebus ramum invenerunt et bacas in mari natantes, ac Columbus sensit se iam terrae appropinquare. Mox noctu ignem quoque in litore viderunt, ac mane ad Insulam pervenerunt parvam, ubi laeti in harenam egressi paucos dies morati sunt.


  Inde profectus, Columbus alias quoque Insulas adiit, in quibus erat ea, quae Cuba appellatur. Gazas tamen invenire non potuit, quas quaerebat. Putabat enim se iam ad Asiam pervenisse ; quare incolas earum insularum, quas adierat, Indos appellavit.


  LESSON 4 Christopher Columbus (continued)


  Indi Columbum amabant; isque, cum ad Hispaniam rediturus esset, in insula quadam coloniam parvam reliquit. Coloni tamen iniurias mox Indis fecerunt ac brevi ad unum ab eis interfecti sunt.


  Interim Columbus ipse domum properabat; subito autem, cum laetus per mare navigaret, tempestate maxima coorta, naves fluctibus paene completae sunt. Tum ille scripsit litteras, quas in dolia conditas in mare iecit; credebat enim nullam iam esse spem, putabatque dolia posse ad litus ventis ferri, civesque suos ita certiores fieri de eis insulis, quas ipse invenerat. Sed maris violentiam naves sustinuerunt, et Columbus in Hispaniam incolumis pervenit ubi rex et regina eius rebus gestis gaudebant, eumque fecerunt insularum praefectum.


  Postea ad Americam Columbus semel atque iterum navigavit. Rem autem haud feliciter gessit, inopsque postremo mortuus est. Etiam tum terras, quas invenerat, Asiae partem esse credebat.


  Lesson 5 The Cabots


  Interim vir quidam, nomine Cabot, a Britannia cum nave parva nautisque paucis profectus est atque ad Americam pervenit. Qui non solum insulas adiit, sed etiam eam terram, quae nunc Canada appellatur. Postea idem cum filio ad Americam iterum navigavit, ac multa milia passuum secundum litus progressus, Indos vidit multos. Interim nautae prope insulas quasdam morabantur, ut piscis caperent. Qui, cum domum incolumes redissent, amicis suis multa narraverunt de rebus miris, quas viderant; quin etiam dixerunt se ursas vidisse in mare progredientes, ut piscis raperent.


  Cabot filius postea omnis in partes navigavit, ac diu conatus est viam invenire, qua circum Europam navigare atque ita ad Asiam pervenire posset; eam tamen viam numquam invenit, neque nunc nota est olim. cum iam esset senex neque ipse diutius navigare posset, dona magna dicitur dedisse nautis quibusdam, quos forte cognoverat parva in nave ad terras ignotas profecturos esse; adeo naves nautasque semper amavit.


  LESSON 6 Captain John Smith


  Quod coloni, qui ex Hispania in Americam deducti erant, aurum multum et argentum ibi inveniebant, Britanni quoque colonos quosdam miserunt, qui castra ponerent ea in terra, quae Virginia appellatur. Quos colonos Indi mox adorti sunt, sagittisque occiderunt paucos; castra tamen prope ripam posita erant, ac nautae e navibus tela plurima inmiserunt in hostes, qui se celeriter in silvas recipere coacti sunt.


  Brevi autem erat periculum etiam maius; nam paene omnis consumptus est cibus, quem coloni a Britannia navibus vexerant. Statim igitur eorum dux, nomine Faber, vir fortis, cum scapha paucisque militibus adverso flumine longe progressus est, ut frumentum quaereret, quod incolae libenter dabant pro nugis quas coloni secum ferebant.


  Postea dux idem, cum iterum profectus esset ut inveniret viam, qua ad Asiam naves pervenire possent (omnes enim iam intellegebant Americam non esse Asiae partem), fortiter pugnans ab Indis captus est.


  LESSON 7 Captain John Smith (Continued)


  Postremo tamen in coloniam incolumis reductus, Faber postea per litora omnia iter fecit; sperabat enim semper se flumen esse inventurum, quo Americam transire et ita ad Asiam pervenire posset. In itineribus et dux et milites noctu saepe frigora maxima ferre cogebantur; tum, remoto igni et haud procul collocato, humi iacere solebant eodem loco, ubi ignis modo fuerat. Interdum aquam dulcem non habebant, eorumque panis fluctibus corruptus est.


  Olim in eos, cum prope litus quoddam navigarent, ab incolis sagittae subito ex arboribus missae sunt; milites tamen, cum postea in litore eosdem Indos corbulas manibus tenentes vidissent, incolas velle frumentum sibi dare crediderunt. Dux autem, insidias veritus, milites iussit hostes prius sono armorum terrere; tum, cum Indi perterriti in silvas fugissent, coloni ad litus venerunt, et in harena dona posuerunt multa. Quae cum Indi invenissent, gaudebant, ac colonis iam facti amici, frumentum eis libenter dederunt.


  LESSON 8 Captain John Smith (Continued)


  Dum haec fiunt, Indi, qui prope coloniam habitabant, colonorum copias saepe rapiebant; quin etiam interdum arma quoque e colonia rapta sunt, donec unus ex Indis, qui ea tractare nesciebat, ita ipse paene se interfecit.


  Postremo e Britannia venerunt coloni novi, qui Fabro, de quo supra dixi, amici non erant. A quibus domum redire coactus, numquam postea ille ad Virginiam revenit. Sed • per mare Atlanticum saepe navigavit, atque olim pervenit usque ad terram, quae nunc Britannia Nova appellatur. Ibi nautae, loco idoneo complures dies morati, pisces ceperunt multos, quos sale conditos postea in Britanniam reportaverunt. Interim dux parva in scapha multa milia passuum secundum litus progressus, frumentum pellesque ab incolis emebat.


  Qui, cum demum in Britanniam redire vellet, Indos complures in naves accepit ac secum domum reduxit. Quo ubi est perventum omnesque iam e navibus egressi sunt, unus e praepositis Indos paucos se sequi navemque iterum conscendere iussit; tum clam ad Hispaniam cum captivis miseris profectus est. Ibi autem cum Indos vendere conaretur, sacerdotes quidam, qui de eius consilio certiores facti erant, ad navem statim properaverunt; a quibus captivi servati sunt.


  LESSON 9 Captain John Smith (Concluded)


  Faber interim coloniam in Britanniam Novam deducere parabat, brevique cum militibus ac nautis sedecim ad Americam versus profectus est. Cum autem mare transiret, subito tempestas magna est coorta, ac naves fluctibus paene fractae sunt; quare domum redire coactus est.


  Sed paulo post cum una nave parva iterum profectus, multos dies ad Americam versus feliciter navigavit. Tum, piratis procul visis, frustra effugere conatus est. Piratae tamen inventi sunt milites esse, quos ipse olim in Europa io duxerat; qui igitur ducem suum veterem volebant secum navigare, is autem ad Americam cursum tenere maluit. Sed paucis post diebus Galli quidam, qui per maria omnia praedam quaerebant, eius navem ceperunt, ipsumque suam navem longam coegerunt conscendere. Ibi cum moraretur, eius nautae, qui domum redire iam diu volebant, clam dederunt vela, incolumesque in Britanniam pervenerunt. Tamen poenas postea dederunt cum demum redisset Faber, qui cum Gallis diu navigare coactus erat. Numquam postea ille coloniam deducere conatus est.


  LESSON 10 Pocahontas


  Prope coloniam, quam Britanni in Virginiam deduxerant, habitabat quidam rex Indus, cui erat filia pulchra. Puella, quae Pocahonta appellabatur, colonos amavit, olimque servaverat eum ducem, de quo supra multa dixi; nam traditum est, cum ille ab Indis captus esset, hostesque eum interficere vellent, regis filiam suum corpus interposuisse. Id tamen multi credunt numquam esse factum, Fabrumque postea mentitum esse. Sed frumento certe et carne Pocahonta colonos saepe iuvit, et quondam ad oppidum nuntium misit, cum hostes oppidanos occidere pararent.


  Interdum coloni, quorum copiae semper parvae erant, fame paene perierunt; quin etiam olim, quamquam libenter equos quoque edebant, homines multi mortui sunt. Tum, impetum Indorum timentes, oppidani ipsam rapuerunt Pocahontam mensesque multos pro obside tenuerunt, ut pater, filia capta, amicus esse cogeretur. Puellam, dum in oppido moratur, unus ex colonis amare coepit. Qui, cum eam in matrimonium duxisset, ad Britanniam cum uxore est profectus; ubi paulo post Pocahonta mortua est.


  LESSON 11 Henry Hudson


  Hoc fere tempore Batavi, qui volebant viam invenire, qua circum Europam ad Asiam navigari posset, paraverunt navem, cui erat nomen Luna Dimidia, et Hudsonem, virum Britannicum, ducem fecerunt.


  Ille primo circum Europam navigare frustra Conatus, ad Americam deinde profectus est, quod ibi audiverat esse freta, quibus naves in Asiam transire possent. Quo ubi perventum est, multa milia passuum secundum litus navigavit; cumque loca multa explorasset, postremo pervenit ad Insulam, ubi nunc est oppidum, quod Eboracum Novum appellatur. Hic Indi subito adorti sunt nautas, qui cum scaphis portum explorabant, sagittisque hominem interfecerunt unum.


  Quo facto, dux duos Indos rapuit navemque conscendere coegit. Tum insula relicta, adverso flumine profectus est; cum autem haud longe navigasset, captivi e navi se iecerunt in aquam, et nando ad ripam incolumes pervenerunt. Interim navis leniter progrediebatur, moxque in conspectu erant montes, quorum incolae frumentum copiasque alias nautis libenter vendiderunt.


  LESSON 12 Henry Hudson (Continued)


  Cum inde dies paucos flumine adverso navigatum esset, dux ipse e navi in ripam egressus incolas convenit, qui libenter sagittas suas fregerunt omnes, ut advenae intellegerent se esse amicos. Ibi haud diu moratus, Hudson iterum leniter progressus est; sed postremo flumen invenit angustius fieri, ac sensit se hac ad Asiam pervenire non posse. Itaque ad mare rediit, brevique domum profectus est.


  Paucis post mensibus Batavi naves alias et homines miserunt, qui cum Indis negotiarentur; ac postero anno dux idem, cum a Britannia ad Americam iterum profectus esset, mare maximum sub septentrionibus invenit, quod nunc eius nomine appellatur. Ibi menses multos hiemare coactus est. Tum demum, cum cibus iam omnis consumptus esset, nautae scelerati, duce in scapha relicto, in altum vela dederunt.


  Hudsonem nemo postea vidit; sed nautae, paucis amissis, incolumes domum pervenerunt:— quamquam primo fame omnes paene perierant; paucis enim avibus exceptis, non habebant quod essent, donec in conspectum venit navis, cuius magister eos frumento aliisque rebus iuvare potuit.


  LESSON 13 Colonization in New England


  Paucis post annis Britanni complures, qui apud Batavos diu habitaverant, in Americam cum liberis atque uxoribus emigrare constituerunt. Qui, cum pervenissent ad litus eius terrae, quae nunc Britannia Nova appellatur, impetum Indorum veriti, legatum, nomine Standisium, cum militibus paucis miserunt, qui loca undique exploraret. Illi igitur multa milia passuum secundum litus progressi sunt, cum navigarent interdiu, noctesque autem in litore agerent.


  Primo terrae incolas raro viderunt; olim tamen, cum mane proficisci pararent unusque ex militibus omnium arma in scapha iam collocavisset, Indi subito e silva magno clamore eruperunt, sagittisque vulneraverunt paucos. Sed milites statim ad scapham cucurrerunt, ut arma caperent, hostesque celeriter fugere coacti sunt.


  Postremo ad portum tutum perventum est, ubi tribus ante annis multi habitaverant Indi; qui iam ad unum morbo perierant. Qua de re certiores facti, coloni reliqui quoque ad eum locum venerunt, ibique e navi in litus egressi, dis egerunt gratias castraque posuerunt. Est in litore etiam nunc saxum, quod Americani semper coluerunt colentque semper, quod hic demum e navi egressi sunt Britanni illi, qui postea maiores peregrinantes appellati sunt.


  LESSON 14 A Soldier's Courtship


  Hieme proxima morbo aut fame coloni complures perierunt, quorum in numero erat Standisi quoque uxor. Ille, uxore mortua, in matrimonium volebat ducere quandam puellam pulchram, cui erat nomen Prissilla; sed, cum se sentiret militem asperum esse, rem ipse tractare noluit, iuvenemque quendam misit, qui puellae patrem conveniret.


  Iuvenis, qui forte ipse quoque Prissillam amare coeperat, amico tamen deesse nolebat. Quare maestus profectus est, leniterque per litus ad puellae domum versus ambulavit. Quo cum pervenisset resque esset proposita, pater statim se non nolle dixit. Cum autem iuvenis cum Prissilla ipsa de virtute legati eiusque rebus gestis loqueretur, illa diu tacita audivit, tum ridens: “Nonne pro te,” inquit, “dicturus es ? ” Qua voce ille vehementer commotus domum ad legatum rediit. Qui primo amicum verbis acerbis accepit, postremo tamen sensit non illius culpa rem ita cecidisse. Itaque paucis post mensibus a iuvene Prissilla in matrimonium ducta est, Standisius autem sibi uxorem aliam sumpsit.


  LESSON 15 Unrest among the Indians


  Indi, qui prope coloniam habitabant, paene omnes inimici erant, sed vehementer timebant legatum Standisium, de quo supra dixi; nam is, dux fortissimus, libentissime bellum semper gessit, neque umquam periculum ullum recusavit. Qui tamen non erat crudelis; olim enim, cum ad oppidum Indorum inimicorum profectus esset hostesque vicisset, tres Indos vulneratos domum secum reduxit, ut eorum vulnera ibi curarentur.


  Hoc fere tempore coloni alii, a Britannia profecti, haud procul condiderunt oppidum alterum. Tum demum Indi vehementer commoti, concilio convocato, oppida ambo incendere colonosque ipsos interficere constituerunt; sed rex, quidam, qui colonos amabat, ad Standisium properavit, eumque de hostium consilio certiorem fecit. Periculo cognito, legatus statim cum militibus paucis ad alterum oppidum profectus est.


  Ibi Indi, cum vidissent milites esse paucos, arbitrati se facile Standisium terrere posse, ei ostenderunt sicas, ac verborum quoque contumelias adiunxerunt. Sed paucis post diebus, cum quidam Pecsuot cum legato loqueretur, is, signo militibus dato, Pecsuotis sicam subito rapuit, eaque ipsum interfecit; simul milites, comites Pecsuotis adorti, eos omnes occiderunt. Quo facto, Indi reliqui perterriti fugerunt, nec diutius de caede colonorum cogitabant ulli.


  LESSON 16 Old Friends become Enemies


  Ei regi, a quo coloni de suo periculo consiliisque Indorum certiores facti sunt, duo erant filii, qui quoque colonis diu amici erant. Patre autem mortuo, iuvenes suspicari coeperunt bene emisse colonos, quibus silvas Indi vendiderant; tum novam religionem cives suos amplecti haud libenter viderunt: itaque mox de bello cogitabant.


  Quod ubi cognitum est, e colonia milites missi sunt, qui fratrem maiorem, nomine Alexandrum, pro obside in oppidum secum reducerent. Ille autem ibi morbo affectus est gravi; cumque postea domum redisset, apud suos brevi mortuus est. Quo facto, Alexandrum veneno periisse arbitrati, Indi sicas securesque suas acuere statim coeperunt.


  Tum demum oppidani alterum fratrem, qui Philippus appellabatur, ad coloniam deduxerunt, eumque coegerunt arma omnia tradere, quae ipse comitesque ferebant; nec vero dimiserunt hominem, donec pollicitus est se reliqua quoque arma traditurum, quae domi Indi habebant.


  LESSON 17 The Outbreak of King Phillip's War


  Philippus, qui patre et fratre mortuis iam ipse rex erat, iratus domum profectus, Indos ad arma vocavit. Qui eum libenter secuti sunt; quin etiam olim quendam civem suum interfecerunt, quod regis consilia colonis prodiderat.


  Complura iam erant colonorum oppida; sed Indi primo tantum villis admoverunt ignes bovesque rapuerunt: nam, a sacerdotibus moniti, hominem occidere nullum ausi sunt, donec a colonis unus ex ipsorum numero vulneratus est. Tum demum, omnibus oppidis oppugnatis, caedes maxima est facta, ac coloni miseri, alii cum aquam peterent, alii cum a villis in oppida fugerent, undique occisi sunt.


  Olim hostes, cum in castellum quoddam impetum fecissent sagittasque ardentes misissent in tectum, postremo ipsi quoque castello ignem admovere conati sunt. Qua re animadversa, coloni, qui se fortiter multas horas defenderant, omnem salutis spem iam deponebant; sed subito imber coortus est maximus, quo ignes sunt extincti. Quare Indi conatu desistere coacti sunt.


  LESSON 18 A Remarkable Deliverance


  Hoc fere tempore alio in oppido latebat imperator quidam, qui e Britannia paulo ante fugerat, quod rex Britannorum eum volebat interficere. Homo scilicet nolebat oppidanos cognoscere se ibi latere. Sed olim, cum coloni in templo adessent omnes, tuto se e latebris exire posse credebat; itaque e fenestra prospexit. Primo neminem vidit; tum subito animadvertit multos Indos per agros clam properantes, ut oppidum oppugnarent.


  Quibus ille rebus vehementer commotus, ex aedibus statim erupit ac colonos ad arma vocavit. Qui cum celeriter e templo cucurrissent, advena duce cum Indis fortiter pugnaverunt, hostesque postremo in silvas fugere coacti sunt.


  Imperator interim, postquam Indios fugere intellexit, ad latebras statim se recepit, nec postea a colonis inveniri potuit. Qui igitur crediderunt ducem e caelo a dis missum esse, qui se adiuvaret, sicut multis ante annis Castor et Pollux olim subito adfuerunt in acie auxiliumque Romanis tulerunt, cum illi horas multas pugnassent cum hostibus, neque eos in fugam dare potuissent.


  LESSON 19 Philip finds Allies


  Dum haec geruntur, Indi quidam longinqui, quibus erat castellum maximum, armis aliisque rebus Philippum iuvare coeperunt. Quo cognito, coloni, quamquam iam hiems erat, id castellum statim oppugnare constituerunt; nam putabant hanc quoque gentem prima aestate bellum gerere parare, consiliaque hostium ipsi praeoccupare volebant.


  Itaque via nivali cum exercitu valido profecti, per silvas ad castellum iter fecerunt. Ibi acerrime est pugnatum, ac coloni multi interfecti sunt; castellum tamen expugnatum est, Indorumque copiae omnes igni sunt consumptae: quibus rebus factis, coloni vulneratos secum ferentes domum leniter se receperunt.


  Hoc detrimento vehementer commoti, Indi iam undique convenerunt, oppidaque colonorum oppugnare coeperunt singula. Subito veniebant in conspectum; tum, colonis occisis villisque incensis, celeriter in silvas se recipiebant, cum interim milites, qui arma graviora ferebant, nullo modo consequi poterant. Itaque diu coloni miseri undique interfecti sunt; Standisius enim iam pridem mortuus erat: sed postremo dux alius inventus est, qui feliciter cum Indis bellum gerere sciebat.


  LESSON 20 Captain Church


  Cercas, qui iam dux colonorum factus est, non modo cum hostibus feliciter bellum gerere sciebat, sed etiam Indos interdum socios sibi asciscere potuit. Quo consilio olim profectus, ad quandam gentem pervenit haud longinquam, cuius reginae diu fuerat ipse amicus; quare sperabat eius civibus facile se persuadere posse, ut colonos adiuvarent. Ibi tamen ab Indis impetus acerrimus in Cercam eiusque comites facta est; qui igitur in palude coacti sunt latere, donec in scapha venerunt milites complures, qui eos ex periculo eriperent.


  Cercas, quamquam consilium tum perficere non potuerat, convenire tamen reginam iterum conari constituit. Itaque paucis post mensibus uno cum milite Indisque tribus profectus, in eiusdem gentis fines denuo iter fecit; quo ubi est perventum, comitibus in scapha relictis, ad reginam ipse progressus est. Cum ea dum loquitur, Indi multi, qui per herbam latuerant, subito armati exsiluerunt. Qui tamen, cum intellexissent Cercam minime esse territum, humi tum sederunt concilioque habito polliciti sunt se colonos adiuturos in bello, quod illi cum Philippo gerebant.


  LESSON 21 The Death of Philip


  Cereas cum his sociis suisque militibus iam omnes in partis iter fecit per silvas, et undique hostes in fugam dedit. Quare postremo Philippus ipse paucis cum comitibus per vallis multa milia passuum in paludes longinquas fugere coactus est; numquam enim colonis se dedere constituerat: quin etiam olim, cum quidam ex eius amicis dicere ausus esset pacem cum eis faciendam esse, rex iratus hominem sua manu occidit. Cuius rei acerbitate commotus, frater mortui statim ad colonos perfugit eosque certiores fecit de palude, ubi Philippus tum latebat.


  Itaque dux colonorum, qui multos dies frustra quaesiverat regem modoque domum redierat ut uxorem consolaretur, iterum celeriter profectus est, militesque suos prope illam paludem sine mora instruxit. Qua re animadversa, Philippus eiusque comites per valles longius fugere conati sunt; rex vero infelix, interceptus a militibus qui in silva collocati erant, a fratre eiusdem Indi interfectus est, quem ipse occiderat. Caput Philippi securi abscisum coloni secum domum tulerunt; ubi supra portam positum est, ut omnes viderent regem re vera mortuum esse.


  LESSON 22 End of the War


  Quo detrimento perterritus legatus Philippi, qui paucis cum comitibus e palude effugerat, in silvis procul latebat. Quem Cercas diu frustra quaesivit; sed postremo Indum senem cepit et puellam, quos viam ostendere coegit: quo modo in legati castra subito perventum est.


  Ibi Cercas, quamquam comites perpaucos secum habebat, arma Indorum, quae humi collocata erant, audacter rapuit. Quo facto, legatus magna voce: “Captus sum,” inquit. Cereas vero : “ Ubi est cena ? nam veni ut vobiscum cenarem.” Tum legatus: “Equinam carnem mavis,” inquit, “an bubulam?” Quo audito, Cercas scilicet dixit se malle bubulam.


  Carne sine mora consumpta, reliqui (noctu enim impetus factus erat) mox humi iacebant sopiti; sed Cercas et legatus diu vigilabant. Postremo Indus surrexit et silentio egressus est; quare alter credebat eum exisse ut arma alia sumeret. Brevi autem aderat legatus manibus ferens insignia quae quondam Philippus gesserat. “ Haec nunc tua sunt,” inquit, insigniaque ante Cercae pedes humi posuit. Ita bellum confectum est.


  LESSON 23 William Penn and the Friends


  Dum haec in Britannia Nova geruntur, in alias Americae partes ex Europa veniebant coloni multi; in quibus erant complures, qui se Amicos appellabant. Cuidam viro claro, qui hanc religionem erat amplexus, rex Britannorum tum magnam pecuniam debebat; quod aes alienum ut solveret, in America provinciam novam hoc fere tempore constituit, virumque illum legatum fecit; quae provincia e nomine legati Pennsylvania appellata est.


  Legatus, quod religio Amicorum gentibus Europae grata non erat, colonos plurimos statim ad Pennsylvaniam praemisit, paucisque post mensibus in provinciam ipse profectus est; ubi urbem condidit, quae Philadelphia appellatur. Propter religionem Amici credunt bellum gerere nefas esse, atque omnibus cum hominibus comiter vivere volunt; itaque per multos annos continuos in provincia erat pax, etiam cum legatus ille mortuus esset.


  De comitate legati multa narrantur; quin etiam traditum est illum, cum olim per provinciam iter faceret, parvam puellam vidisse ad templum euntem, eamque in ipsius equo positam ad templum ita deduxisse.


  LESSON 24 Nathaniel Bacon in Virginia


  Dum in Britannia Nova bellum gerit Philippus, in Virginia quoque Indi impetus saepe in colonos faciebant, multosque agricolas, qui procul ab oppidis habitabant, cum cruciatu occiderunt. Quo periculo commoti, coloni multa milia passuum nuntios ad caput provinciae miserunt, qui legatum orarent, ut mitteret milites, qui hostes coercerent. Legati autem nullo modo persuaderi potuit ut colonos adiuvaret, quod cum Indis ipse negotiabatur nec quaestum dimittere volebat; quin etiam iuvenis quidam, nomine Beco, qui a Britannia tribus ante annis in provinciam venerat, cum dixisset se velle in Indorum fines ducere colonos paucos, qui iam ipsi arma ceperant, a legato domi est iussus manere.


  Iuvenis autem, sine mora ad castra colonorum clam profectus, cum primum in eorum conspectum venit summo assensu omnium dux factus est. Qui igitur, quamquam sciebat legatum postea iratum se fortasse interfecturum, in fines tamen Indorum copias duxit, hostesque in fugam undique dedit. Quod ubi est auditum, legatus ex oppido celeriter profectus est, ut Beconem caperet suppliciumque de eo sumeret, quod iniussu suo bellum cum Indis gereret.


  LESSON 25 Nathaniel Bacon (Continued)


  Brevi autem ad caput provinciae legatus celeriter redire est coactus; nuntiatum enim est oppidanos, quos domi reliquerat quique iuveni duci amicissimi erant, res novas ibi agitare. Quibuscum legatus tum pacem fecit; postquam vero Beco demum e bello longinquo domum rediit, coloni, legatum adhuc esse iratum arbitrati, noctes diesque ducis cari aedes custodiebant; eumque, cum paulo post decurio factus esset, multi comites armati ad oppidum secuti sunt. Ibi tamen legatus, qui quoque copias coegerat, Beconem statim rapuit, mox autem ab oppidanis iratis dimittere coactus est. Sed iuvenis, paucis post diebus certior factus legatum parare se iterum in custodiam dare, clam noctu fugit ex oppido, nec postero die ab inimicis suis inveniri potuit. ' Coloni scilicet undique libenter convenerunt, ut ducem carum adiuvarent; isque iam menses multos, modo cum Indis modo cum legato, feliciter bellum gessit. Olim, cum obsideret urbem, quod erat caput provinciae, ballistasque circum muros collocare vellet, uxores inimicorum e praediis proximis deductas ante milites suos posuisse dicitur, ut sine periculo suorum opus perficeretur.


  LESSON 26 Nathaniel Bacon (Concluded)


  Legatus, cum ea in urbe multos dies obsessus esset, postremo cum comitibus omnibus naves conscendit, quae in flumine propinquo ad ancoram consistebant, ac sine mora profectus est, ut auxilium peteret. Quo facto, Beco, qui sentiebat legatum mox cum sociis esse rediturum, urbem statim incendit; ipse autem, laboribus periculisque fractus, paulo post mortuus est.


  Tum eius comites, cum intellegerent legatum solere inimicos etiam mortuos contumeliis afficere, corpus ducis cari tulerunt ad flumen et in aquam merserunt; quare legatus, cum redisset ad urbem amicosque Beconis multos interfecisset, ipsius iuvenis corpus invenire non potuit.


  Paucis post annis ille legatus pessimus quoque poenas dedit; nam a rege domum revocatus, summa ignominia affectus ibi mortuus est. Interim Virginia reliquaeque provinciae paulatim validiores fiebant. Sed antequam de bello loquor, quod postea a colonis cum Britannis gestum est, quaedam dicenda sunt de puero qui imperator summus Americanorum futurus era.

